
༄།
དཔལ་ལྡན་འབྲུག་པའི་ཁྲིམས་ཀྱི་འདུན་ས།

ROYAL COURT OF JUSTICE


འཁྲུན་ཆོད་ཨང་༼ཆེ་མཐོ་༢༠༢༡-༩༡༦༽




          འབྲི་ཤོག་བདུན་ཅུ་པ།༼ཨེཆ་-༧༡༽
 



                མཐོ་གཏུགས་ཉེས་རྩོད་འཁྲུན་ཆོད།
࿐
  ད་ལན༑
ཐིམ་ཕུག་ཉེས་རྩོད་ཁྲིམས་ཁྲི་གཉིས་པའི་ཁྲིམས་ཀྱི་འདུན་ས་ལས་ མཐོ་གཏུགས་ཕུལ་བའི་ རྩ་ཕན་གྱི་རྩོད་གཞི་དེ་ ཆེ་མཐོ་ཁྲིམས་ཀྱི་འདུན་སར་ རྩོད་འཛིན་ཨང་༼ཆེ་མཐོ་༢༠༢༡-༥༣༧༽ ཅན་མར་ སྤྱི་ཚེས་༢.༡༢.༢༠༢༡ ལུ་བཀོད་གྲུབ།

མཐོ་གཏུགས་པ་རྩོད་ཟླ།





  རྩོད་རྩ་ཉེས་འདོགས་པ།
ངོ་མིང་ 
: ནི་ཏ་ར་པར་སད་ཀར་ཀི།

ངོ་མིང་
: རྩོད་དཔོན་ཡོངས་ཁྱབ་ཡིག་ཚང་།
ཕོ/མོ།
: ཕོ།


ཕོ/མོ།
: 
སྐྱེས་ཚེས་
: ༡༩༨༥


སྐྱེས་ཚེས་
: 
མི་ཁུངས་ལག་ཁྱེར་ཨང་
: ༡༡༡༠༣༠༠༡༤༤༡
 
མི་ཁུངས་ལག་ཁྱེར་ཨང་
: 
ཕ་/མ་མིང་      
: བུ་ཏ་སིང་ཀར་ཀི།

ཕ་/མ་མིང་
:  
ཁྲམ་ཨང་
: ༦༧༠



ཁྲམ་ཨང་
:
གུང་ཨང་
: ན-༥-༡༥༤

གུང་ཨང་
: 
གཡུས་
: གླང་ཆེན་ཕུག


གཡུས་
: ཐིམ་ཁྲོམ།
རྒེད་འོག་
: གླང་ཆེན་ཕུག 

རྒེད་འོག་
: ཐིམ་ཁྲོམ།
རྫོང་ཁག
: བསམ་གྲུབ་ལྗོངས་མཁར།

རྫོང་ཁག་
: ཐིམ་ཕུག
ལས་འགན
: གཞུང་གཡོགཔ།

ལས་འགན་
: ཉེས་འདོགས་པ།
རྒྱབ་མི་/ངོ་ཚབ
: མེད།


རྒྱབ་མི་/ངོ་ཚབ་
: དབྱངས་ཅན་ལྷ་མོ། 
རྩོད་དོནཿ ལོག་སྤྱོད་ཀྱི་བྱ་སྒོ་ ཕྱིར་བཤོལ་སྐོར།
༡༽
རྩོད་གཞིའི་ངོ་སྤྲོད།

མཐོ་གཏུགས་པ་ རྩོད་ཟླ་ནི་ཏ་ར་པར་སད་ཀར་ཀི་དང་ ཉེས་འདོགས་པ་ རྩོད་དཔོན་ཡོངས་ཁྱབ་ཡིག་ཚང་གི་ངོ་ཚབ་ དབྱངས་ཅན་ལྷ་མོ་ རྩ་ཕན་གཉིས་ཀྱིས་བར་ན་ རྩོད་དོན་ ལོག་སྤྱོད་ཀྱི་བྱ་སྒོ་ ཕྱིར་བཤོལ་སྐོར་ ཐིམ་ཕུག་ཉེས་རྩོད་ཁྲིམས་ཁྲི་གཉིས་པར་ཐུག་སྟེ་ ཁྲིམས་འདུན་ནས་དབྱེ་དཔྱད་མཛད་དེ་ འཁྲུན་ཆོད་གནང་མི་འདི་ལུ་ རྩོད་ཟླ་ནི་ཏ་ར་པར་སད་ཀར་ཀི་ལུ་ ཁེ་རྒུད་མ་བཏུབ་པར་ འབྲུག་གི་གཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༠༩ པའི་དགོངས་དོན་ལྟར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལ་མི་འདི་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་པ་གཤམ་གསལ་ལྟར།

༢༽
སྙན་གསན།

༢.༡
སྟ་གོན་སྙན་གསན།





སྤྱི་ཚེས་༧.༡༢.༢༠༢༡ ལུ།
༢.༢
ཐོག་མའི་བརྗོད་དོན།





སྤྱི་ཚེས་༨.༡༢.༢༠༢༡ ལུ།
༢.༣
མཐའ་བསྡོམས་འདྲི་གླེང་།




སྤྱི་ཚེས་༢༠.༡༢.༢༠༢༡  ལུ།
༣༽
དབྱེ་བཤེར།
༣.༡
བཤེར་ཡིག་ཕུལ་མི་དེ་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་ ༣༡.༢ པ་ལས་མ་འགལ་བ།
༣.༢
ཐིམ་ཕུག་རྫོང་ཁག་ཁྲིམས་འདུན་གྱི་འཁྲུན་ཆོད་ཨང་༼ཐིམ་ཕུག་༢༠༢༡-༡༣༨༦༽ སྤྱི་ཚེས་༡༥.༡༡.༢༠༢༡ ཅན་མ།
༤.
མཐོ་གཏུགས་ཞིབ་བཤེར།
༤.༡
མཐོ་གཏུགས་པ་ རྩོད་ཟླ་ ནི་ཏ་ར་པར་སད་ཀར་ཀི་གིས་ སྤྱི་ཚེས་༧.༡༢.༢༠༢༡ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་འདུན་ཕུལ་བའི་མཐོ་གཏུགས་བཤེར་ཡིག་ སྤྱི་ཚེས་༢༢.༡༡.༢༠༢༡ ཅན་མའི་ནང་གསལ། 
“་་་་མིང་པས་ལག་གཉིས་ཐལ་མོར་སྦྱར་ཏེ་ དྲགོས་མཆོག་གི་སྐུ་མདུན་ལུ་ སྐྱིད་སྡུག་གི་གསོལ་འདེབས་ཞུ་བ་དེ་ཡང་ སྤྱི་ཚེས་༡༥.༡༡.༢༠༢༡ ལུ་ ཐིམ་ཕུག་རྫོང་ཁག་ཉེས་རྩོད་ཁྲིམས་ཁྲི་ནས་ གུས་རང་ལུ་ སྤྱི་གཡོག་པའི་སྒོ་གནས་ལོག་སྤྱོད་འབད་བའི་ ཉེས་ཁྲའི་ཉེས་ཁྲིམས་སྨིན་ཡོད་མི་འདི་ལུ་ ཁེ་རྒུད་མ་བཏུབ་ལས་ དྲགོས་མཆོག་ནས་ མཐོ་གཏུགས་ཞུ་ཆོག་པའི་གནང་བ་གནང་སྟེ་བཀྲིན་བསྐྱངས་གནང་ཟེར་ཞུ་ནི། གུས་རང་གི་ཁ་ཐུག་ལས་ རྩོད་བཤེར་གྱི་མཐོ་གཏུགས་ཞུ་དགོ་མི་དེ་ཡང་།
༡༽ ཐོག་མའི་ཁྲིམས་འདུན་ནས་ གུས་རང་ལུ་ཉེས་ཁྲའི་ཁྲིམས་ཚད་སྨིན་གནང་མི་འདི་ གུས་རང་ནས་ ཉེས་འབྲེལ་པ་དབང་ཆེན་ལུ་གཞུང་ལམ་ཁར་ སྣུམ་འཁོར་གཏང་ནི་ མཁའ་འཁྱོར་མེད་རུང་ ལྷབ་སྦྱང་ཆོག་ཐམ་ནང་མཁར་འཁྱོལ་ཡོད་པའི་ བདེན་རྟགས་བཀོད་བྱིན་པའི་དོན་ཁུངས་བྱུང་བ་ལས་བརྟེན་ འབྲུག་གི་ངན་ལྷད་བཀག་སྡོམ་བཅའ་ཁྲིམས་༢༠༡༡ དོན་ཚན་༥༩༼༡༽ ༼༢༽ དང་འཁྲིལ་ སྤྱི་གཡོག་པའི་སྒོ་གནས་ལོག་སྤྱོད་འབད་འདུག་ཟེར་ཨིན་རུང་ གུས་རང་གི་ཁ་ཐུག་ལས་ཞུ་བ་ཅིན་ གུས་རང་གིས་ ཆ་རོགས་འབད་མ་བྱིན་ཟེར་མི་འདི་ ཧེ་མ་ཡང་མ་ཞུ་ ད་ལྟོ་འབད་རུང་ དེ་བཟུམ་ཞུ་ཡང་མི་ཞུ་ ཞུ་ནིའི་འོས་འབབ་རང་མེད་ ཨིན་རུང་ གུས་རང་གིས་འཐབ་པའི་བྱ་བ་དེ་ཉིད་ གོང་འཁོད་བཅའ་ཁྲིམས་དེའི་དགོངས་དོན་ལས་ཐད་ཀར་འགལ་བ་མེདཔ་ལས་ ཁྲིམས་ཀྱི་གནས་ཚིག་དེའི་གྲངས་སུ་ཚུད་དགོཔ་ཅིག་མ་འཇལ་ཟེར་ཞུ་ནི། དེ་སྦེ་ཞུ་དགོ་མི་དེ་ཡང་ ཁྲིམས་ཀྱི་གནས་ཚིག་དང་འཁྲིལ་བ་ཅིན་ གུས་རང་གིས་རང་ལུ་ཡང་ན་ མི་ངོ་གཞན་གྱི་དོན་ལུ་ ཕན་ཡོན་གང་རུང་ཐོབ་ཐབས་ལུ་ ཁྲིམས་ལས་འགལ་བའི་ཕྱིར་བཤོལ་འབད་དེ་ ཤེས་བཞིན་དུ་ གོ་གནས་ལོག་སྤྱོད་འབད་དཔ་འདྲཝ་ཅིག་འབད་བ་ཅིན་ ཉེས་ཁྲིམས་སྨིན་དགོཔ་སྦེ་ཨིན་རུང་ གུས་རང་གི་ཐད་ཁར་ རང་ལུ་ཁེ་ཕན་ག་ཅི་ཡང་ཐོབ་པ་མེདཔ་མ་ཚད་ ངོམ་བཀྲིས་ནོར་བུ་ལུ་ཡང་ ཁེ་ཕན་ཐོབ་ནི་ཡོདཔ་ཤེས་ཏེ་འབད་འབདཝ་མེནམ་ལས་ ཁྲིམས་ཞབས་ནས་འབད་རུང་ གུས་རང་ལུ་ ཉེས་ཁྲའི་ཉེས་ཁྲིམས་སྨིན་མ་གནང་ཟེར་ཞུ་ནི། དེ་མ་ཚད་ གུས་རང་གིས་ཁྲིམས་འགལ་གྱི་བྱ་བ་ཅིག་ཨིན་མནོ་སྟེ་ ལག་ཁྱར་བཟོ་བྱིན་ནིའི་ངོས་ལེན་འབད་མ་བཏུབ་རུང་ ངོམ་བཀྲིས་ནོར་བུ་གིས་ ལོག་ཅིག་ལོག་ཅི་རང་ ཨུ་ཚུགས་བཀལ་ཏེ་འོངམ་ལས་བརྟེན་ སྔ་མའི་འགོ་འཁྲིདཔ་སྦེ་བཞུགས་བཞུགསཔ་ཅིག་འབདཝ་ལས་བརྟེན་ ཆ་རོགས་མ་འབད་བར་ བྱ་ཐབས་མེདཔ་ཡར་སོང་ཡི་ཟེར་ཞུ་ནི། དེ་འབདཝ་ལས་ ལཱ་བྱ་འཐབ་ནིའི་ལས་འཆར་དེ་དང་ ལཱ་བྱ་འཐབ་བཅུག་མི་ངོམ་བཀྲིས་ནོར་བུ་འབདཝ་ལས་ ལཱ་བྱ་ངོ་མ་འཐབ་པའི་གནོད་འགེལ་འདི་ ཁོ་ལུ་ཕོག་ནི་ཡོདཔ་ཅིག་དང་ གུས་རང་གིས་ ཁོ་གིས་ལས་འཆར་དང་ ཨུ་ཚུགས་ལུ་བརྟེན་ གནོད་འགེལ་འཐབ་ནི་ལུ་གྲོགས་རམ་འབདཝ་ལས་བརྟེན་ ཁོ་ལུ་ཕོག་པའི་ཉེས་ཁྲིམས་དེའི་ཕྱེད་ཀ་ཕོག་དགོཔ་བཟུམ་འདུག་ཟེར་ཞུ་ནི།
༢༽ གུས་རང་གིས་ སྔོན་གོང་ཡང་ ཉེས་ལས་འཐབ་འཐབ་མེདཔ་མ་ཚད་ ད་ལྟོའི་རྩོད་བཤེར་ནང་འབད་རུང་ རང་གི་བློ་འདོད་ཐོག་ལས་མིན་པར་ ཨུ་ཚུགས་ཐོག་ལས་ ལཱ་བྱ་འཐབ་ཡོདཔ་ལས་ ཁྲིམས་ཞབས་ནས་ གུས་རང་ལུ་ཕོག་པའི་ཉེས་ཕྲའི་ཉེས་ཁྲིམས་འདི་འགྱུར་ལྡོག་མཛད་དེ་ ཉེས་པ་ཡང་ཕྲའི་ཉེས་ཁྲིམས་སྨིན་ཐབས་མཛད་གནང་དགོ་པའི་སྐྱིད་སྡུག་ཞུ་ནི། གུས་རང་ཉིད་ལུ་ ཉེས་ཕྲའི་ཉེས་ཁྲིམས་སྨིན་གནང་མི་འདི་ལས་བརྟེན་ གཞི་གཡོག་བཅའ་ཡིག་དང་སྒྲིག་གཞི་དང་འཁྲིལ་ ལཱ་གཡོག་ནང་ལས་ ཐོབ་ཐངས་ག་ནི་ཡང་མེད་པར་ བཏོན་གཏང་ནི་སྦེ་འདུག་པ་ལས་བརྟེན་ ཁྲིམས་ཞབས་ནས་ ཉེས་ཁྲིམས་ཕབ་མ་གནང་པ་ཅིན་ གུས་རང་གི་མི་ཚེ་མེདཔ་འགྱོ་བ་མ་ཚད་ གུས་པའི་བཟའ་ཚང་གི་མི་ཚེའི་འཚོ་སྐྱོང་ལུ་ཐོག་ཕོག་ནི་ཨིན་པ་ལས་བརྟེན་ ཁྲིམས་ཞབས་ནས་ ཐེངས་ཞིག་གུས་པའི་འཛོལ་བ་འདི་ལུ་ དེ་བསྟུན་གྱི་ཉེས་ཁྲིམས་གང་ཉུང་སྨིན་ཐབས་མཛད་དེ་བཀྲིན་བསྐྱངས་གནང་ཟེར་ཞུ་བ་་་་་”
༤.༢ 
རྩོད་རྩ་ ཉེས་འདོགས་པ་རྩོད་དཔོན་ཡོངས་ཁྱབ་ཀྱི་ངོ་ཚབ་ དབྱངས་ཅན་ལྷ་མོ་གིས་ རྩོད་ཉོག་དེའི་སྐོར་ལས་ སྤྱི་ཚེས་༨.༡༢.༢༠༢༡ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་འདུན་ཕུལ་བའི་བཤེར་ལན་ སྤྱི་ཚེས་༨.༡༢.༢༠༢༡ ཅན་མའི་ནང་གསལ།

“་་་་་མིང་པས་ ཕྱག་བཅས་ཞུ་གསོལ་ དེ་ནི་ སྤྱི་ཚེས་༧.༡༢.༢༠༢༡ ལུ་ རྩོད་དོན་ ལོག་སྤྱོད་ཀྱི་བྱ་སྒོ་ཕྱིར་བཤོར་གྱི་གནོད་འགེལ་སྐོར་ ཐོག་མ་ཐིམ་ཕུག་རྫོང་ཁག་ཉེས་རྩོད་ཁྲིམས་ཁྲི་གཉིས་པ་ལས་ ཁྲིམས་ཀྱི་རིམ་གྱིས་པ་ལྟར་ བྱ་སྒོ་འཐབ་པའི་སྒྲུབ་བྱེད་སོགས་ཀྱི་གནད་དོན་དང་བསྟུན་ཏེ་ འཁྲུན་ཆོད་གནང་མི་ལུ་ མཐོ་གཏུགས་པ་ནི་ཏ་ར་པར་སད་ཀར་ཀི་ནས་ བློ་འདོད་མ་ཁེངས་པར་ མཐོ་གཏུགས་ཆེ་མཐོའི་ཁྲིམས་འདུན་ལུ་ཞུ་ཡོད་རུང་ མཐོ་གཏུགས་ཞུ་དགོ་པའི་གནད་དོན་འདི་ དོན་ཁུངས་དང་ཁྲིམས་ཀྱི་གནད་དོན་ཐོག་ལུ་ ཁེ་རྒུད་མ་བཏུབ་མེན་པར་ གཙོ་བོ་རང་ ཐོག་མ་ཁྲིམས་འདུན་ནས་ ཁོ་ལུ་ཉེས་ཕྲའི་ཉེས་ཁྲིམས་ ལོ་ངོ་གཅིག་སྨིན་ཡོད་མི་འདི་གིས་ ཁོ་རའི་ལཱ་གཡོག་དང་ཐོབ་ཐངས་ དེ་ལས་མི་ཚེའི་གནས་སྟངས་དང་ བཟའ་ཚང་གི་མི་ཚེའི་འཚོ་སྐྱོང་ལུ་ཐོག་སྦོམ་ཕོག་ནི་ཨིནམ་ལས་བརྟེན་ ཁོ་གིས་ མ་ཤེས་མ་མཐོང་པར་འཐབ་ཡོད་པའི་ལཱ་བྱ་འདི་ཉིད་ ཉེས་ཕྲའི་ཉེས་ཁྲིམས་འདི་མར་ཕབ་མཛད་དེ་ ཉེས་པ་ཡང་ཕྲའི་ཉེས་ཁྲིམས་སྨིན་གནང་དགོ་པའི་སྐྱིད་སྡུག་གི་ཞུ་བ་ཨིནམ་ལས་བརྟེན་ ཉེས་འདོགས་པས་བརྒལ་ལན་ལོགས་སུ་ཞུ་དགོཔ་མིན་འདུག་པའི་ཁར་ མཐོ་གཏུགས་པས་ སྐྱིད་སྡུག་གི་ཞུ་བ་ཕུལ་མི་གི་ཐད་ དྲགོས་ལྷན་རྒྱས་རྣམས་ནས་ འོས་འབབ་གཟིགས་ཏེ་ ཁྲིམས་ལུགས་ལྟར་ ངོས་ལེན་མཛད་གནང་དགོ་པའི་ཞུ་བ་་་་་”
༥༽
མཐོ་གཏུགས་རྩོད་ཉོག
༥.༡

༧༽
འཁྲུན་ཆོད།

༧.༡
གོང་གསལ་བསྐྱར་ཞིབ་ཀྱི་བཅུད་དོན་ཨང་༦.༢ པའི་ནང་དོན་ལྟར་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་ཨང་༼ཐིམ་ཕུག་༢༡-༡༣༨༦༽ སྤྱི་ཚེས་༡༥.༡༡.༢༠༢༡ ཅན་མ་འདི་ཉིད་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༡༡ ཁ༽ པའི་དགོངས་དོན་ལྟར་ ཆ་ཤས་ཤིག་བསྒྱུར་བཅོས་མཛད་དེ་ ཉེས་འདོགས་པས་ ཉེས་འཛུགས་ འབྲུག་གི་ངན་ལྷད་བཀག་སྡོམ་བཅའ་ཁྲིམས་༢༠༡༡ ཅན་མའི་དོན་ཚན་༥༩༼༡༽ པ་དང་ བཅའ་ཁྲིམས་དེའི་དོན་ཚན་༥༩༼༢༽ པ་ལས་འགལ་འདུག་པའི་ཉེས་འཛུགས་བཀལ་ཡོད་མི་འདི་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༨༧.༣ པའི་དགོངས་དོན་ལྟར་ འགྱུར་ལྡོག་མཛད་དེ་  འབྲུག་གི་ཉེས་འགེལ་ཁྲིམས་ཁྲིམས་དེབ་དོན་ཚན་༡༣ པའི་དགོངས་དོན་ལྟར་ ཉེས་པ་ཡང་ཕྲའི་ཉེས་ཁྲིམས་ལོ་ངོ་གཅིག་སྨིན་གྲུབ་མི་འདི་ ཁྲིམས་དེབ་དེའི་དོན་ཚན་༢༨ པ་ལྟར་ ཉེས་ཁྲིམས་ཀྱི་ཚབ་ཏུ་ ཁྲིམས་འཐུས་ཕུལ་ཆོག་པ་དང་ རྒྱལ་གཞུང་ཞི་གཡོགཔ་ཀྱི་བཅའ་ཡིག་༢༠༡༨ ཅན་མའི་ལེའུ་༡༩ པའི་དོན་ཚན་༡༩.༡༢.༥ དང་ ༡༩.༡༢.༦ པའི་ནང་འཁོད་ཚུད་པ་མེདཔ་མ་ཚད་ རྩོད་ཟླ་ཁོ་རང་གཞུང་གཡོག་ནང་འཛུལ་ཏེ་ ད་ཚུན་ ལོ་ངོ་༡༠ ཙམ་ལང་རུང་ དེ་བཟུམ་མའི་ཉེས་ལས་འཐབ་པའི་བརྗེད་ཐོ་མིན་འདུག་པའི་ཁར་ ཁོ་རང་སེམས་བག་ཡེངས་ཤོར་ཏེ་ དེ་བཟུམ་མའི་བྱ་སྤྱོད་ངན་པ་འབད་ཡར་སོང་འདུག་པ་ལས་བརྟེན་ ད་ལས་ཕར་ སེམས་བག་ཡེངས་མ་ཤོར་བར་ གཞུང་གཡོགཔ་ཀྱིས་འགན་ཁུར་འབག་སྟེ་ཕྱག་ཞུ་དགོཔ་ལས་ ཐེངས་ཤིག་ ཉེན་བརྡ་གི་བཀའ་རྒྱ་གནང་སྟེ་ ལོ་ངོ་གཅིག་གི་ དངུལ་ཕོགས་ཡར་སེང་༼Salary Increment༽མེད་པར་བཞག་སྟེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༢༧ པའི་དགོངས་དོན་ལྟར་ བསྟར་སྤྱོད་མཛད་དགོས་པར་ འཁྲུན་ཆོད་གྲུབ། 
༧.༢
གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༩༦.༥ པ་དང་༡༠༩.༡ ག༽ པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་གྱི་ནང་འཁོད་ མཐོ་གཏུགས་ཞུ་ནིའི་གོ་སྐབས་གནང་སྟེ་ འཁྲུན་ཆོད་གྲུབ། 
བཀའ་རྒྱ། 

ཁྲིམས་ཀྱི་འདུན་ས་ལས་ རྩོད་བཤེར་གྱི་སྐབས་ལུ་ རང་སོའི་བདེན་ཁུངས་སྦྲགས་ཏེ་ ཞིབ་པར་གསལ་ཞུའི་གོ་སྐབས་ཧྲིལ་བུ་གནང་གྲུབ་པའི་ཁར་ ཉེས་འདོགས་པ་དང་ རྩོད་ཟླའི་དོན་ལུ་ དབྱེ་བཤེར་རིམ་པར་མཛད་དེ་ འཁྲུན་ཆོད་ཀྱི་བཀའ་སྩལ་གནང་གྲུབ། 
རང་གིས་ལས་བྱས་རང་ལ་སྨིན་ཙ་ན། །བཟང་ངན་རང་ལ་རག་ལས་ཤེས་པར་བགྱི། །
དཔལ་ལྡན་འབྲུག་པའི་ཁྲིམས་ཀྱི་དགོངས་དོན་ལྟར་ རྩོད་ཟླ་ནི་ཏ་ར་པར་སད་ཀར་ཀི་ལུ་ཉེས་པ་ཡང་ཕྲའི་ཉེས་ཁྲིམས་ལོ་ངོ་གཅིག་སྨིན་ཡོད་མི་འདི་ ཉེས་ཁྲིམས་ཀྱི་ཚབ་ཏུ་ ཁྲིམས་འཐུས་ཕུལ་ཆོག་པ་དང་ རྒྱལ་གཞུང་ཞི་གཡོགཔ་ཀྱི་བཅའ་ཡིག་༢༠༡༨ ཅན་མའི་ལེའུ་༡༩ པའི་དོན་ཚན་༡༩.༡༢.༥ དང་ ༡༩.༡༢.༦ པའི་ནང་འཁོད་ཚུད་པ་མེདཔ་མ་ཚད་ རྩོད་ཟླ་ཁོ་རང་གཞུག་གཡོག་ནང་འཛུལ་ཏེ་ ད་ཚུན་ ལོ་ངོ་༡༠ ཙམ་ལང་རུང་ དེ་བཟུམ་མའི་ཉེས་ལས་འཐབ་པའི་བརྗེད་ཐོ་མིན་འདུག་པའི་ཁར་ ཁོ་རང་སེམས་བག་ཡེངས་ཤོར་ཏེ་ དེ་བཟུམ་མའི་བྱ་སྤྱོད་ངན་པ་འབད་ཡར་སོང་འདུག་པ་ལས་བརྟེན་ ད་ལས་ཕར་ སེམས་བག་ཡེངས་མ་ཤོར་བར་ གཞུང་གཡོགཔ་ཀྱིས་འགན་ཁུར་འབག་སྟེ་ཕྱག་ཞུ་དགོཔ་ལས་ ཐེངས་ཤིག་ ཉེན་བརྡ་གི་བཀའ་རྒྱ་གནང་སྟེ་ ལོ་ངོ་གཅིག་གི་ དངུལ་ཕོགས་ཡར་སེང་༼Salary Increment༽མེད་པར་བཞག་སྟེ་ སླན་ཆད་གཅོད་ཅིང་སྡོམ་པར་བགྱིའོ། ཞེས་གནམ་ལོ་ལྕགས་མོ་གླང་ལོ་ཟླ་བཅུ་གཅིག་པའི་ཚེས་ཉི་ཤུ་ལུའམ་ སྤྱི་ཚེས་༢༤.༡༢.༢༠༢༡ ལུ་ དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ།   

༼པདྨ་དབང་ཕྱུག༽






༼པ་སངས་དབང་མོ༽

